
ulavaisa tarataahlicuaku tanamu

kari a kani’i tanamuna ia, mataingala ahlahlamaniku, ucaniika kunaku
akitan tanumuna. tanemuna, ihlaisa kupi patekua kupi pualava. macahliaku
kani’i tunemuna, tamuucu maranars, uka’a ka cupungaisa. atahlungua
tanumuna, tamuucuaku hlipatakuhlaisana. hlatumuaku musa kumita
tunama.

apumia hlipimiaisa suhlatana, pumahlamahlanguaku tunumuna
tam malangihlu hla muruasisihlangs, tamuucu mamua makarimikimi,
maramu hla maparicupucu, tamuucu matalakiahla maritara’shla tanamuna,
ta’iarakisaka maranara. sahlumu sakurahla hla hluhlungu. riana mitarukakua
tanumu, kani’ina ia ausi cucu’u mangusipina, ucanii maci musuarai
sakurahlana, iniciki tuahla kirakakua paramacua sipanguhlava.

siuamia cucu’u mangusipina tam mulungusu, kuakiti ka uamia
‘ahliacuvungana, ma kani’i uamianana, karukehle muruamita ahliacuvungau
langulangu ta’iara, tumuau pi pahlumiamia musa patahliungucaisana,
macuaku pacupucupungu ia aunana sitakuamiana, iniciki tuahluaita
aramuamuaru arataisa! kani’i sala’ana kuatalakiahla uamia, tarutatuatukahla

taruatuahla, ku paiatuhluhlu ia, makacanikia milakupu. macu manganu

mukakakua ’ahliacuvunga ia, pasamangana masaku, kuparapihli
langulanguna malitanula, kumakitacu kupi patapatuka ku ualava tanuma.

umariaanamu caihli rumahlas, tarsanahlamu mucuekuhla ka tumahlaa
varu’u mamaini umaiiaps, hliarimiaisa riane mataingala mavacangu ihlaku.
tamuucuku puavahli, pakiaturuaku kuapasalivutu ihlaku, marumana patikiku
apasamanganu ihlaku, matumuhlua hlivuraisa pakiaturuana mavacangu tuku
hla sipaiatuhluhla. mairahlu hlipasamanganu ia, marua mavacangu
hlita’iara, kani’i naani kiatarari, ataahlicuaku mavacangu cukahlangu.
arakukacu a hliumungungu tikiku vatu’una, aratahlisaucu a tikiku,
hlitakumacucuaku micalivi hlitakumiaku takacicihli. kani’i pasamiana
paracahlia ihlaku sitakuamia, kamicicu pasamanganu pakipuhlu hlita’iara,
maniki taisa sitakualangulanguna tuahla tumasukura, tutarua hlitakumia pi
hliulava! kana’a ia, inicuaku kumitan tunamu! tamuucuaku puamacu,
kamicicu pacani tuka pasamanganu, tutara aramasahli maramacu

sipanguhluvana.

